
Innarluutillit pisinnaatitaaffii pillugit Nunarsuarmioqatigiit isumaqatigiissutaasa 

nunatsinnilu innarluutillit pisinnaatitaaffiisa tamakkiisumik 

illersorneqarsinnaasumillu atuutsinneqarnissaat anguniarlugu Naalakkersuisut 

kingusinnerpaamik 2017-imi Innarluutillit illersuisuannik pilersitseqqullugit 

Inatsisartut aalajangiiffigisassaattut siunnersuut. 

(Inatsisartunut ilaasortaq – Vivian Motzfeldt, Siumut)   

 

Innarluutillit pisinnaatitaaffii pillugit innarluutillit illersuisuannik pilersitsinissamik 

siunnersuuteqartoq Vivian Motzfeldt Inuit Ataqatigiit qutsavigiumavaat. 

 

Nunatsinni innarluutillit tarnimikkut nappaateqarpata, timimikkut sanngiiffeqarpata, 

arlaatigulluunniit innarluuteqarpata pisussaavugut sapinngisamik innarluuteqartup 

nalinginnaasumik inuunermut qaninnerpaamik inuuneqarnissaannik aqqutissiuutissallugit.  

 

Tamanna piviusunngortissallugu ilaanni siunnersorneqartariaqartarpugut. Illoqarfinni 

sanaartornermi pilersaarutini innarluutillit eqqarsaatiginngippallaartarpagut, tusagassiornikkut 

tusilartunut immikkut aallakaatitsineq ajorpugut, inuit innarluutillit najugaqarsinnaasarput 

tikikkuminaatsumi. Assigiinngitsorpassuit inuiaqatigiit pilersaarusiornitsinni 

tappiffiginerusariaqarpagut. Taamaammat innarluutillit illersuisussaat pisariaqarteqaarput. 

Pisariaqartipparput innerluutillit oqariartuutaannik apuussisartussaq. 

Inuit Ataqatigiit isumaqarpugut kikkulluunniit innuttaasut arlaatigut sanngiiffeqartut 

illersorneqarnissaminnik pisinnaatitaaffeqassasut.  

 

Taamaammat meeqqat illersuisuat pilersissimavarput, meeqqat tassaammata nammineq 

oqariartuuteqarnissaminnut ikiortariaqakkagut. 

 

Meeqqat pisinnaatitaaffii pillugit illersuinermut ilaapput Meeqqanut Siunnersuisoqatigiit, 

Meeqqat Illersuisuat kiisalu allattoqarfik. Taamaasilluta meeqqat sinnerlugit oqaaseqartartup 

qulakkeeqqavaa meeqqat oqaaseqareersimanissaat aammalu tunuliaqutaanerat. 

Inuiaqatigiinni inuit pisinnaatitaaffiinik pingaartitsineq illersuiuarneq ineriartortitsinerlu 

suliarisuartariaqarparput. Taamatuttaaq ippoq innarluutillit pisinnaatitaaffii pillugit 

suliaqartariaqarnerput.  

 

Inuit pisinnaatitaaffii pillugit nunarsuaq tamakkerlugu nalunaarut 1948-imeersoq malillugu 

inuit pisinnaatitaaffiisa illersorneqarnissaannut Naalagaaffiit Peqatigiit 

isumaqatigiissuteqarnerannut nunarput Danmarkip peqataalerneratigut isumaqatigiissummut 

ilaalersinneqarnikuuvoq.   

 

Innarluutillit pillugit isumaqatigiissummi ilaasut assigiinngitsut Nunatta  anguniassallugit 

pisussaaffigilernikuuai. Assersuutigalugu meeqqat innarluutillit atuartinneqarnerat, innarluutillit 

ilinniagaqarnissaat, innarluutillit suliffeqarsinnaanerat aammalu innarluutillit sapinngisamik 

inuit nalinginnaasumik inuunerannut qaninnerpaamik inuuneqalernissaannut pisinnaatitaaffiit 

anguniassallugit immitsinnut pisussaaffilernikuuvugut. 

 

Taamaammat Inuit Ataqatigiit qujaruppaat nunatsinni innarluutillit illersuisussaannik 

pilersitsinissaq. Inuit Ataqatigiinniit takorloorparput Meeqqat Illersuisuatulli suleriaaseq 

ingerlanneqarsinnaasoq imatut: 

Innarluutillit Illersuisuat Innarluutillit pillugit Siunnersuisoqatigiit siunnersortigalugit 

innarluutillit pisinnaatitaaffiisa soqutigisaasalu siuarsarnissaannik suliaqassaaqassasoq 

innarluutillillu inuiaqatigiinni atugarisaat qitiutillugit sammisaqarlunilu paasititsiniaassaaq.  

 

Taakkua saniatigut innarluutillit  illersuisuat immikkut ittunik suliassaqassaaq, tassa 

innarluutillit pisinnaatitaaffii pillugit siunnersorlugillu ilisimatittassagamigit aammalu 

innarluutillit pillugit ilisimasat katersorlugillu ingerlateqqissallugit qinikkanut allanulluunnit 

pisariaqartitsisunut.   

 

Taamatut takorlooruseqarluta Inuit Ataqatigiinniit innarluutillit illersuisoqarnissaannik 

siunnersuut taperserparput, ataatsimiitsitaliamullu ingerlateqqillugu. 


